
Gij Raeujrub Ndaw Mbawsiengq

Gveigangj Si Cinzdangz Gih Mungzgungh Cin Gujsanh Siujyoz seiq (1) ban Veiz Lanzfeih / 5 < 3E

Moix baez gou yawj mbaw siengq daxboh son gou
gwih danci haenx, gwnz naj cungj gag miz gij riu
vuenyungz.

Ndaw sujgyaj, gou raen baengzyoux cungj rox
gwih danci lo, gyoengqde cungj naeuz: “Gwih danci
sangj raixcaix! Moix raq rumz, cungj gamjsouh ndaej
daengz.” Gou sim naemj: Dauqdaej gwih danci dwg
gijmaz gamjsouh ne? Mboujnex gou hix hag gwih danci
bal!

Ra bouxlawz son ne? Ra daxboh son ba. Gou
gikdoengh dwk buet daengz aen rug daxboh, cam
naeuz: “Daxboh, baengzyoux gou cungj hag rox gwih
danci lo, hoeng gou lij mbouj rox ne, mwngz son gou
ndaej lwi?” Daxboh naeuz: “Ndei ndei, hoeng mwngz
aeu dapwngq gou gienh saeh ndeu, ndaej lwi?” Gou
gig miz saengsim naeuz: ‘Dangyienz ndaej, mwngz
gangj dwg gijmaz diuzgienh?” Daxboh deng gij yiengh
simgip fwdfwd gou daeuq riu lo, naeuz: “Hag gwih
danci aeu dingj daengz daej, doiq mwngz daeuj gangj
mbouj nanz ba?” Gou doeknaiq dwk mboujmiz gij
saengsim haxbaenh lo, hoeng gou lij bak geng naeuz:
“Dangyienz ndaej.” “Yienghneix raeuz ngoenzcog
hainduj lienh.”

Ngoenz daihngeih, daxboh heuh gou hwnqcongz,
naeuz: “Mwngz yaek seizlawz hwnqdaeuj lienh gwih ci
ha?” Gou guhnyah naeuz: “Daxboh, caj gou ninz
gaeuq gong, gou ngoenzneix caengz hag gonq, ndaej
lwi?” Daxboh yiemzsuk naeuz: “Mwngz lumz gij vah
ngoenzlwenz gangj gvaq la?” Gou dingq le, naj ngvaiq
dwk naeuz: “Ndei ba.” Gou riengjvaiq swiq naj cat bak,
riengz daxboh bae gyanghongh.

“Daxboh mwngz youq laeng rex gou bw.” Gou
dwglau naeuz. Daxboh rex danci son gou caij baenaj,
baez ndeu------ song baez------ sam baez------ “Rox
ewih caengz?” Daxboh cam. “Wnggai rox luba.” Gou
mbouj aiq haengjdingh. Daxboh naeuz: “Raeuz caiq
lienh baez dem.” Daxboh caegcaeg cuengq fwngz, gou
goz dauq baez yawjraen, sikhaek vueng lo, gou baez
vueng couh laemx lo. Daxboh sikhaek gvaqdaeuj fuz
gou hwnjdaeuj, nai gou, gou “ngw” sing ndeu couh
daej hwnjdaeuj lo. Caj gou sim dingh roengzdaeuj,
couh naeuz: “Daxboh, gou mbouj lienh lo, ndaej Iwi?”

Daxboh naeuz: “Dingj roengzbae couh hag rox lo,
mwngz cam boux doengzhag mwngz, bouxlawz mbouj
dwg dingjgeng guh ha?” Gou dingq le naeuz: “Ndei,
gou dingj roengzbae.” Gou youh lienh geij baez,
doeklaeng hag rox le gwih danci. Gou youq ndaw
hongh gwih bae gwih dauq, gou sim naemj, yienzlaiz
gij gamjsouh gwih ci dwg yienghneix ha, cwxcaih lai
lo, swyouz raixcaix! Daxboh yawj le mnaj de
riunyumnyum.

Seiz gyanghaemh gwn caeuz, gou caeuq daxmeh
gangj gienh saeh neix, daxmeh riuhaha. Daxboh cam
gou: “Mwngz ngoenzneix hag rox le gijmaz, rox le
gijmaz dauhleix? ” Gou gagsaenq naeuz: “Gou hag rox
le gwih danci, rox daengz aen dauhleix ndeu, mbouj—

guenj bungz daengz gijmaz gunnanz cungj mbouj
ndaej luenh vut bae, itdingh aeu dingj guh daengz
daej.”

Daxboh son gou gwih danci seiz, daxmeh

caegcaeg youq baihlaeng ingj mbaw siengq ndeu.
Cigdaengz seizneix, moix baez gou raen mbaw siengq
neix, ndaw sim cungj raen vuenyungz caeuq raeujrub
dangqmaz!

Doenghduz gou ceiq maij haenx dwg
duzmeuz ranz gou, gou ancoh hawj de
heuhguh “Gyaujswj”. Ndang de gij bwn
raiz hau raiz ndaem, lumh ndang bwn de
raeuzrwdrwd; de miz fouq “rwzcienleix”
ndeu, gij sing youq haj mij daugndaw, de
cungj dinggnyi liux; de miz doiq da
ndongqrikrik ndeu, banngoenz laep haeuj
lumj diuz sienq nei, haemhlaep cix byaengq
lumj aen lingzdoengz; de lij miz seiq cik ga
iq, gaej yawjsiuj ga de iq, gou lij buet
mbouj gvaq de ne!

Gyaujswj  genj gwn  dangqmaz.
Mboujdan baihrog aeu ndeiyawj, feihdauh
lij aeu ndeigwn. Ceiq youqgaenj dwg bungz
daengz de mbouj haengj gwn, de cij yawj
baez ndeu couh deuz lo. Bungz daengz gij
de maij gwn, couh simgip danggmaz,
sikhaek gwn liux le, caiq ngiengx gyaeuj
yungh song ceh da gvai haenx yawj gou.
Bouxlawz dingj ndaej song ceh da de ha!
Gou baez raen couh gya gij gwn hawj

de.

Gyaujswj gwn imq le couh boemz youq
gwnz yangzdaiz dak ndit, mboujlwnh dwg
bouxlawz heuh de deuz, de hix mbouj bae.

Gyaujswj gwn imq lo, hix dak ndit
gvaq, couh hainduj liebbyaij, caenh’ aeu
raen riz nou, de couh rox heuh, hawj
duznou rox swhgeij yaek deng de haeb dai,
hoeng de hemq geij sing couh deuz lo,
lumjbaenz naeuz: “Gvaqlaeng caiq daeuj
haeb dai mwngz. ”

Miz baez ndeu, gou daiq Gyaujswj bae
giuzcangz guh yahndoj, gou guh boux ra, de
guh boux ndoj. De ndoj ndei le, gou couh
bae ra de, ra baenz buenq aen giuzcangz
cungj ra mbouj raen de, mwhneix gou
couh hemq: “Gyaujswj ha, gougmingh ha!”
Sawqmwh laj din gou cienz daeuj sing meuz
heuh, gou ngaem gyaeuj yawj, laxlawz dwg
duzde buet daeuj gouq gou lo!

Duzmeuz ranz gou, gou gyaez mwngz!
Aenvih mwngz roxsoq lai lo.

